
Martigny, 1é de Setèmbre 1892

Lou Castelet

Ei pas que fugue grand, mai l’ame,
Lou moulin mounte siéu nascu,
Dins lou vounvounet dis eissame
Mai que dins lou brut dis escut 

La chambreto, que s’amoulouno 
Souto la plueio e dins lou vènt, 
Ris en durbènt sa fenestrouno 
A l’aubeto lindo que vèn.

I’a ‘no téulisseto dessouto, 
Crebassado coume un valat, 
Ounte dos rodo, tóuti routo, 
Laisson lis aragno fiela.

Li gràndi branco banarudo,
Dins l’estiéu, quand tout s’espandia, 
La tènon tant bèn escoundudo
Que dirias quasimen un nis.

Lou quitère, aucelet voulaire, 
Sènso fouesso alo, e tout soulet;
Mai, quand pantaie de ma maire,: 
Siéu sèmpre lou meme aucelet.

Ei pas que fugue grand, mai l’ame,
Lou moulin mounte siéu nascu,
Dins lou vounvounet dis eissame
Mai que dins lou brut dis escut.

O! D’aquéu nis! Sabe d’arlèri
Que soun nascu dins de castèu:
Quouro saran au cementèri
Saran-ti pu riche que iéu?

Ei pas que fugue grand mai l’ame, 
Lou moulin mounte siéu nascu, 
Dins lou vounvounet dis eissame
Mai que dins lou brut dis escut!

Entre Menerbo e li Baumeto 
Fai soun panpan tout risoulet: 
Bèn que s’auboure sèns tourreto, 
Li gènt li dien « lou Castelet »

Lou noum musiquejo e m’agrado, 
La rimo sautejo à l’entour: 
Ié dèu veni dóu tèms di fado, 
Quand viravo pèr lou Segnour.

Tenès, lou viéu enca coumo èro, 
Poulidounet à faire gau, 
Emé li cavalié de guerro 
Que tabason à soun pourtau.

Lou mouine s’amouro à la fiolo; 
Lou bon mounié, galoi jouvènt, 
Porge un pau de bren à la miolo 
Que i’adus lou blad dóu couvènt.

E deforo, sout li platano 
Ounte ausis lou ventoulet, 
La marquiso de Cremejano 
Se fai bressa pèr si varlet.

